
Keywords: digital economy, youth employment, vocational education, labor market, digital competencies, 
integration of education and employment, atlas of professions, professions of the future, human capital, reskilling 
and upskilling, digital transformation, workforce quality, technological progress. 

 

DOI: https://doi.org/10.47390/hum-i2v2y2026/n01  

 

Raqamli iqtisodiyot va Work 4.0 konsepsiyasi sharoitida mehnat bozori strukturasida 

tub o‘zgarishlar kuzatilmoqda. Raqamlashtirish, sunʼiy intellekt va avtomatlashtirish natijasida 

ko‘plab klassik ish o‘rinlari kamayib borayotgan bir paytda, raqamli ko‘nikmalar va kasbiy 

taʼlim muhim omilga aylanishi talab etilmoqda. Bu jarayonda kasbiy ta’lim tizimi yoshlarni 

raqamli iqtisodiyotga tayyorlashda strategik ahamiyat kasb etadi. 

Raqamli iqtisodiyot yoshlar uchun yangi ish imkoniyatlarini yaratmoqda: global frilans, 

raqamli tijorat, onlayn xizmatlar kabi maydonlar mehnat bozorida dinamik o‘sish 

ko‘rsatmoqda. Shu bilan birga, raqamli tengsizlik, malaka va savodxonlik darajasi kabi 

muammolar ham mavjudligi qayd etiladi. Misol uchun, BMT TDning O‘zbekistonda raqamli 

tadbirkorlik va yoshlar bandligi bo‘yicha dasturi yoshlarning raqamli kompetensiyalarini 

oshirishga yo‘naltirilgan.  

Hozirgi kunda dunyo bo‘yicha 15–24 yoshdagi yoshlar orasida taxminan 64.9 million 

nafar ishsiz yoshlar mavjud bo‘lib, bu global yoshlar ishsizlik darajasini taxminan 13 % atrofida 

ko‘rsatadi. 

Xalqaro mehnat tashkiloti statistikasi shuni ko‘rsatadiki, dunyo bo‘yicha faqat taxminan 

13.6 % yoshlar (15–24 yosh) texnik va kasbiy ta’limni tugatgan – ya’ni o‘rta maxsus ma’lumotga 

ega bo‘lgan yoshlar darajasi. Bu yoshlar bo‘yicha raqamli tayyorgarlik va mehnat bozoriga 

integratsiya darajasini bilishga yordam beradi. 

O‘tkazilgan tahlil natijalariga ko‘ra, mehnat bozorida kasbiy tayyorgarlikka ega 

bo‘lmagan, faqat umumta’lim maktabini bitirgan yoshlar bilan solishtirganda, o‘rta maxsus 

ma’lumotli kasbiy ta’lim muassasalarini tugatgan yoshlarning bandlik darajasi barqarorroq va 

yuqoriroq ekani kuzatiladi.  

1-jadval 

O‘rta va o‘rta maxsus ma’lumotli bitiruvchi yoshlarning bandlik darajasi 

Ta’lim darajasi Bandlik darajasi (%) 

Faqat umumta’lim maktabini bitirgan 55–60 % 

O‘rta maxsus, kasbiy ta’limni tugatgan 70–75 % 

Shu o‘rinda, statistik ma’lumotlar tahlil qilinganda umumiy o‘rta ta’lim maktablarini 

joriy 2025-2026-o‘quv yilda 446 502 nafar 11-sinfni bitiruvchi-yoshlar tugatadi, mehnat 

bozoriga kirib kelishi kutilmoqda. Ularning 40 foizini ta’limning keyingi bosqichi bo‘lgan oliy 

ta’lim muassasalariga qamrab olishini prognoz qilinganda, 60 foizining kasbi va 

mutaxassislikka ega bo‘lmagan yoshlar tashkil etmoqda. 

2-jadval 

Umumta’lim maktablari va texnikumlarni tugat(ayot)gan yoshlar soni 

O‘quv yili 
Bitiruvchi-yoshlar soni 

Maktab Texnikum 

2024/2025-o‘quv yili 438 869 161 752 

2025/2026-o‘quv yili 446 502 145 549 

2026/2027-o‘quv yili 439 249 167 498 

 

Mazkur tahlillardan ko‘rish mumkinki, mutaxassislikka ega bo‘lmagan yoshlar bandlini 

ta’minlash masalasi, aholi soni o‘sish dinamikasiga asossan yildan yilga oshib borishi 

kutilmoqda. Bu esa, mazkur toifadagi yoshlar bilan ishlash tizimi keyingi 10-15 yillikda davlat 

siyosatining asosiy ustuvor, dolzarb masalasi bo‘lib qoladi. 

Bu holat kasbiy kompetensiyalarning mavjudligi yoshlarning ishga joylashish 

imkoniyatlarini kengaytirishini hamda ularning mehnat bozoriga moslashuvchanligini 

oshirishini ko‘rsatadi. Bu esa o‘z navbatida, kasbiy ta’lim tizimini takomillashtirish orqali 

yoshlar bandligini ta’minlash keyingi 10-15 yillikda ustuvor vazifalardan biri bo‘lib qoladi.  

Xorijiy davlatlarda kasbiy ta’lim tizimi samaradorligi tahlil qilinganda, Hindistonda 

“Future Right Skills Network” kabi tashabbuslar orqali kasbiy ta’lim muassasalari korrikulumi 

va infratuzilmasi yangilanmoqda, bu esa raqamli va 21-asr ko‘nikmalariga mos tayyorlovni 

kuchaytirishga xizmat qiladi.  

Janubiy-sharqiy osiyo davlatlarida “Passerelles numériques” dasturi yo‘lga qo‘yilgan. 

Jumladan, Kambodja, Filippin va Vetnam kabi davlatlarda Passerelles numériques dasturi 

yordamida yoshlar 2 yillik professional tayyorlov orqali yuqori darajada band bo‘lmoqda: 

ularning 95-96% atrofida bandlikka erishganligi kuzatilgan.  

Germaniyada yangi Berufsvalidierungs- und Digitalisierungsgesetz (BVaDiG) qonuni 

orqali kasbiy ta’limni raqamlashtirish, juda samarali kompetensiyalarni baholash va rasmiy 

bo‘lmagan tajribalarni tan olish yo‘lga qo‘yilmoqda. Bu tizim yoshlar mehnat bozoriga kirish 

imkoniyatini kengaytiradi.  

Global darajada raqamli iqtisodiyot eng tez o‘sayotgan ish sohalarini yaratmoqda. World 

Economic Forum maʼlumotlariga ko‘ra, Big Data mutaxassislari, fintech muhandislari, sun’iy 

intellekt va mashina o‘rganish bo‘yicha mutaxassislar eng tez o‘sayotgan kasblardir. Bu holat 

raqamli kompetensiyalarga bo‘lgan talabning oshishini ko‘rsatadi. 

Shu bilan birga avtomatlashtirish natijasida oddiy ishlar soni pasaymoqda, bu esa kasbiy 

tayyorgarlikni doimiy yangilash zaruratini keltirib chiqaradi.  

Shu sababli rivojlangan davlatlar mehnat bozorini tahlil qilish, yaqin kelajakda ehtiyoj 

yuqori bo‘lgan kasblar bo‘yicha “Kasblar atlasi”ni ishlab chiqishmoqda. 

Tahlillarga ko‘ra 10-15 yillikda talab yuqori bo‘lgan kasblar quyidagilar bo‘lishi 

kutilmoqda: Big Data, Analitika, Sun’iy intellekt(AI), mashina o‘rganish muhandisligi, FinTech 

mutaxassislari, Kiberxavfsizlik bo‘yicha ekspertlar, Raqamli marketing va UX dizaynerlar, 

Yashil energiya va atrof-muhit injenerlari, Sog‘liqni saqlash texnologiyalari bo‘yicha 

mutaxassislar shular jumlasidandir.  

Bu yo‘nalishlar “Kasblar atlasi” deb nomlangan, global mehnat bozorining raqamli 

iqtisodiyotga mos bo‘lgan eng istiqbolli yo‘nalishlar to‘plamiga mos keladi. 

Yana bir jihatiga e’tibor qaratish lozim, raqamli iqtisodiyot tezligi bilan 

harakatlanayotgan bo‘lsa-da, yoshlar bandligini ta’minlashda ayrim xavflar mavjud, jumladan: 

malaka yetishmovchiligi, raqamli tengsizlik, frilans va gig-iqtisodiyotda mehnat huquqlarining 

himoyasi masalalari. Bu esa o‘z navbatida yoshlar bandligini ta’minlash tizimining 

beqarorlashtirishiga olib kelmoqda.  

Yuqoridagilarni inobatga olib, o‘rta maxsus ma’lumotli yoshlar bandligini ta’minlash 

bo‘yicha quyidagilar taklif etiladi: 

1. Kasbiy ta’lim tizimini raqamli transformatsiyaga moslashtirish: reja asosida raqamli 

kompetensiyalarni ta’lim dasturiga kiritish. 

2. Sertifikatlashtirish va malaka baholash mexanizmini kuchaytirish, shu jumladan real 

ish tajribasini tan olish. 

3. Sanoat bilan hamkorlikni – “Dual ta’lim” tizimi imkoniyatlarini kengaytirish, 

korxonalar bilan o‘quv dasturlarini integratsiya qilish. 

4. Monitar qo‘llab-quvvatlash va grantlar yaratish: yoshlarni startaplar va kichik 

raqamli biznesga jalb etish. 

5. Hayot bo‘yi o‘rganish strategiyasini qo‘llab-quvvatlash orqali doimiy reskilling[4] va 

upskilling[5] imkoniyatlarini ta’minlash. 

Xulosa qilib aytganda, raqamli iqtisodiyot sharoitida kasbiy ta’lim tizimi 

samaradorligini oshirish yoshlarni bozor talablariga mos tayyorlash orqali bandlikni sezilarli 

darajada oshiradi. Xalqaro tajribalar taʼlim dasturlarini texnologik trendlar bilan uzviy bog‘lash 

va raqamli ko‘nikmalarga eʼtibor qaratish orqali samaradorlikni oshirish mumkinligini 

ko‘rsatadi. O‘zbekiston kontekstida ham shu yondashuvlarni tatbiq etish iqtisodiy o‘sishga 

ijobiy taʼsir ko‘rsatadi.  

